
Shri Hayagriva Panjaram 1

శ్రీహయగ్రీవపఞ్జరమ్    ౧
Document Information

Text title : hayagrIvapanjaram 1

File name : hayagrIvapanjaram1.itx

Category : vishhnu, panjara, vishnu

Location : doc_vishhnu

Proofread by : PSA Easwaran psawaswaran

Description/comments : Edited by S. V. Radhakrishna Shastriji

Acknowledge-Permission: Mahaperiaval Trust

Latest update : April 12, 2018

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

December 22, 2023

sanskritdocuments.org



Shri Hayagriva Panjaram 1

శ్రీహయగ్రీవపఞ్జరమ్    ౧

(శ్రీహయగ్రీవ   మూలమంత్రస్తుతిః )
అస్య కల్పం ప్రవక్ష్యామి  హయగ్రీవస్య  పఞ్జరమ్  ।
యస్య విజ్ఞానమాత్రేణ   వాణీ గఙ్గేవ  నిఃసరేత్ ॥ ౧॥
శుద్ధస్ఫటికసఙ్కాశం  తుషారాచలసన్నిభమ్ ।
శ్వేతపర్వతసఙ్కాశచన్ద్రమణ్డలమధ్యగమ్   ॥౨॥
చతుర్భుజముదారాఙ్గం  పుణ్డరీకాయతేక్షణమ్  ।
శఙ్ఖచక్రధరం   దేవం కిరీటమకుటోజ్జ్వలమ్  ॥ ౩॥
కౌస్తుభోద్భాసితోరస్కం వనమాలావిరాజితమ్ ।
పీతామ్బరధరం దేవం శ్రీవత్సాఙ్కితవక్షసమ్  ॥ ౪॥
ముఖ్యహస్తద్వయేనైవ  జ్ఞానముద్రాక్షపుస్తకమ్   ।
ధారయన్తం హయగ్రీవం  ధ్యాయేదిష్టార్థసిద్ధయే    ॥ ౫॥
(నమస్తుభ్యం జగన్నాథ! లక్ష్మీకాన్త! పరాత్పర!।
నమోవాచం పురశ్చక్రే విద్యారాజాయ విష్ణవే ॥)

ఓఙ్కారాద్గీథరూపాయ ఋగ్యజుస్సామమూర్తయే ।
నమోఽస్తు దేవదేవాయ వాఞ్ఛితార్థప్రదాయినే   ॥౬॥
అజ్ఞానతిమిరం  ఛిన్ధి జ్ఞానం  చాశు ప్రయచ్ఛ  మే ।
దేహి మే దేవదేవేశ హయశీర్ష నమోఽస్తు తే ॥ ౭॥
భూతప్రేతపిశాచాదీన్  ఛిన్ధి దేవ జనార్దన  ।
జ్వరాదీన్నిఖిలాన్ రోగాన్ నాశయాఽఽశు రమాపతే ॥౮॥
దారిద్ర్యం  సకలం ఛిన్ధి కురు సౌభాగ్యభాజనమ్ ।
శత్రూన్నాశయ  మే దేవ హయశీర్ష నమోఽస్తు తే ॥౯॥
మేధాం ప్రజ్ఞాం   బలం విద్యాం సమ్పదం పుత్రపౌత్రకమ్   ।
దేహి మే దేవదేవేశ హయశీర్ష నమోఽస్తు తే ॥ ౧౦॥

కార్కోటకముఖాన్సర్పాన్ విషాదీన్విలయం నయ ।
అమృతం కురు మే దేవ హయశీర్ష నమోఽస్తుతే ॥ ౧౧॥
స్త్రీవశ్యం  జనవశ్యం చ రాజవశ్యం పరాత్పరమ్ ।
కురు దేవాఙ్గనావృన్దసేవ్యమానపదామ్బుజ   ॥ ౧౨
హంసాయపరమేశాయచన్ద్రమణ్డలవాసినే   ।
నమో హయోత్తమాఙ్గాయ  వాఞ్ఛితార్థప్రదాయినే   ॥ ౧౩॥
ఋగ్యజుస్సామరూపాయఋతాయ మహతే నమః ।
ఋక్షేశబిన్దుమధ్యస్థరాజీవాసనభాజినే   ॥ ౧౪॥
వేదవేదాన్తవేద్యాయ వేదాహరణకర్మణే ।
సత్త్వాసత్త్వమహామోహభేదినే బ్రహ్మణే  నమః ॥ ౧౫॥
ప్రజ్ఞానదాయినే   నిత్యం భజతాం భావితాత్మనామ్ ।
ప్రణవోద్గీథవపుషే   ప్రణతిం  ప్రతిపాదయే  ॥ ౧౬॥
మన్దారకున్దస్ఫటికమహనీయోరువర్చసే   ।
మనీషాప్రదదేవాయ  మహాశ్వశిరసే నమః ॥ ౧౭॥
ఇతిద్వాదశమన్త్రేణ  నమస్కుర్యాజ్జనార్దనమ్   ।
ప్రాతఃప్రసన్నవదనం   పూర్వాచార్యాభివన్దితమ్  ॥ ౧౮॥
(ప్రాచీ  సన్ధ్యా  కాచిదన్తర్నిశాయాః
ప్రజ్ఞాదృష్టే   రఞ్జనశ్రీరపూర్వా   ।
వక్త్రీ వేదాన్భాతు మే వాజివక్త్రా
వాగీశాఖ్యా వాసుదేవస్య మూర్తిః ॥
నిర్మలజ్ఞానసన్దోహం   ధ్వాన్తధ్వంసనకర్మఠమ్ ।
నమామి తురగగ్రీవం  హరిం సారస్వతప్రదమ్  ॥)

ఇతి హయ్గ్రీవపఞ్జరమ్   ౧ సమ్పూర్ణమ్  ।

